
Türk dünyasına çağırış: Biz birlikdə daha güclüyük 
 

Türk dövlətləri təşkilatı böyük inkişaf yolu keçib 

 

Yeganə Əliyeva 

 

Günümüzün əsas çağırışlarından biri türk dünyasının birliyinin daha da möhkəmləndirilməsidir. 

Dövlət başçısı İlham Əliyevin qeyd etdiyi kimi, Azərbaycan həmişə türk dünyasının sıx birləşməsinə öz 

töhfəsini verib və bundan sonra da türk dünyasının birliyi amallarına sadiq qalacaq. 2009-cu ildə Naxçıvan 

Zirvə görüşündən başlayaraq Türk Dövlətləri Təşkilatı böyük inkişaf yolu keçib, Türk dünyası 200 

milyondan çox insanın yaşadığı geniş bir coğrafiyanı əhatə edir və böyük iqtisadi potensiala, enerji 

resurslarına, nəqliyyat yollarına və müasir hərbi imkanlara malikdir. 

Türk dünyası böyük bir ailədir. Bir-birinin milli maraqlarını nəzərə alaraq bundan sonra da qarşılıqlı dəstək 

və həmrəylik göstərəcək. Siyasi, iqtisadi, ticari, mədəni, nəqliyyat, energetika, rəqəmsal transformasiya, kənd 

təsərrüfatı, turizm sahələri ilə yanaşı, təhlükəsizlik, müdafiə, müdafiə sənayesi kimi sahələrdə də əməkdaşlıq 

əlaqələri daha da genişləndiriləcək. 

Ümumilikdə Azərbaycanın xarici siyasətində türk dünyasının birliyi prioritet məsələ kimi öndə dayanır. 

Dövlət başçısı İlham Əliyev daim bu çağırışı edir ki, biz birlikdə güclüyük. 44 günlük İkinci Qarabağ müharibəsi, 

eyni zamanda, postmünaqişə dövrünün reallıqları bir daha bu birliyin təqdimatı oldu. Dünya Azərbaycan-Türkiyə 

dostluğunun, qardaşlığının timsalında ümumilikdə türk dünyasının birliyinin şahidi oldu. Müharibənin ilk 

günündən Azərbaycana siyasi və mənəvi dəstəyini əsirgəməyən qardaş ölkənin Prezidenti Rəcəb Tayyib 

Ərdoğanın “Azərbaycan tək deyil” çağırışı dünyanın diqqətindən kənarda qala bilməzdi. Bu, birliyimizin, 

həmrəyliyimizin təqdimatı idi. Bütün küçə və meydanları Azərbaycan və Türkiyənin bayraqları bəzədi. 

Postmünaqişə dövrünün reallıqları fonunda da dünya bu birliyin sarsılmazlığının şahidinə çevrildi. Bu birlik 

özünün aydın ifadəsini işğaldan azad edilmiş ərazilərimizdə aparılan bərpa-quruculuq işlərində tapdı. Hələ tarixi 

Zəfərimizin dünyaya təqdimatı olan Zəfər paradında Türkiyə Prezidenti Rəcəb Tayyib Ərdoğan bildirmişdir: 

“Rəbbimə bizlərə bu günləri yaşatdığı üçün sonsuz şükür edirəm. Bu gün burada bütün qəlbimlə bir daha 

təkrarlamaq istəyirəm: Qarabağ Azərbaycandır! Qarabağ artıq Ana Vətəninə qovuşmuş, otuz illik həsrət sona 

çatmışdır. Türkiyə və Azərbaycan olaraq bundan sonrakı hədəfimiz bu torpaqları daha abad, daha inkişaf etmiş, 

uşaqlarımızın daha yaxşı yaşayacağı bir yerə çevirmək üçün mübarizə aparmaqdır. Türkiyə və Azərbaycan kürək-

kürəyə verdikcə Allahın izni ilə çətinliklərin öhdəsindən gəlməyə, uğurdan-uğura çatmağa davam edəcəkdir.” 

Tarixi Zəfərimizdən sonra Azərbaycan və Türkiyənin dostluğunun, qardaşlığının, müttəfiqliyinin rəsmi təsdiqi 

olan Şuşa Bəyannaməsinin imzalanması ilə münasibətlərdə yeni mərhələnin əsası qoyuldu. 

Türk dünyasının birliyi istər ikitərəfli, istərsə də Türk Dövlətləri Təşkilatı çərçivəsində əlaqələrin inkişafına 

öz dəstəyini göstərə bilər. Təhlillər əsasında bu fikir xüsusi qeyd edilir ki, tarixi Zəfərimiz regionda və dünyada 

yeni reallıqlar yaratmaqla yanaşı, türk ailəsinin birliyinə də öz müsbət təsirini göstərdi. Bunun üçün dövlət başçısı 

İlham Əliyevin türkdilli ölkələrə davamlı səfərlərinə, həmçinin həmin ölkələrin dövlət başçılarının Azərbaycana 

səfərlərinin say tərkibinə, imzalanan sənədlərə diqqət yetirmək kifayətdir. Hər bir sənəd münasibətlərin 

inkişafında hüquqi bazadır. 

Dövlət başçısı İlham Əliyevin çağırışları sırasında bu məqam da xüsusi qeyd edilir ki, bir türkdilli dövlətin 

problemi digərinin problemi kimi qəbul olunmalı və onlar birgə səylər göstərməlidirlər. Təbii ki, bu çağırış 

özlüyündə diaspor fəaliyyətinin genişləndirilməsini bir tələb kimi qarşıya qoyur. Hazırkı dövrdə diaspor 

fəaliyyətinin daha da genişləndirilməsi prioritetdir. 

Əvvəldə də qeyd etdiyimiz kimi, Azərbaycan-Türkiyə qardaşlığının, dostluğunun daha da 

möhkəmləndirilməsinin türk dünyasının birliyinə töhfələri davamlılığı ilə diqqətdədir. Məhz bu töhfələrin 

nəticəsidir ki, Azərbaycan Prezidenti İlham Əliyev 2021-ci ildə, Türkiyə Prezidenti Rəcəb Tayyib Ərdoğan isə 

2022-ci ildə Türk Dünyasının Ali Ordeni ilə təltif edilmişdir. Ötən il Səmərqənddə keçirilən Türk Dövlətləri 

Təşkilatının IX Zirvə Görüşündə türkdilli dövlətlərin rəsmilərinin Azərbaycan, eyni zamanda, dövlət başçısı İlham 

Əliyev haqqında söylədiyi fikirlər bunun əyani təzahürüdür. Qazaxıstan Prezidenti Kasım-Jomart Tokayev 

çıxışında türk dövlətləri arasında informasiya texnologiyalarının, nəqliyyat və tranzit dəhlizlərinin inkişafı ilə 

bağlı əməkdaşlığın önəmini vurğulayaraq bildirmişdir ki, bu baxımdan üç qardaş dövlətin - Qazaxıstan, 

Azərbaycan və Türkiyənin ərazisindən keçən Transxəzər Beynəlxalq Nəqliyyat Marşrutunun əhəmiyyəti 

böyükdür. Qırğızıstan Prezidenti Sadır Japarov ölkəsinin Azərbaycanla münasibətlərinin yeni səviyyəyə 

yüksəldiyini vurğulayaraq qeyd etmişdir ki, son vaxtlar əziz dostum Prezident İlham Əliyev ilə qarşılıqlı səfərlər 

etməklə münasibətlərimizi yeni strateji tərəfdaşlıq səviyyəsinə yüksəltmişik. Türk Dövlətləri Təşkilatının Baş 

katibi Bağdad Amreyev təşkilat çərçivəsində əməkdaşlıqdan danışarkən bu qurumun Azərbaycanın ərazi 

bütövlüyünə daim dəstək verdiyini belə ifadə etmişdir ki, əməkdaşlığımız əhəmiyyətli dərəcədə inkişaf edib. 



Ölkələrimiz qardaş Azərbaycan torpaqlarının işğaldan azad olunması və ərazi bütövlüyünün bərpası uğrunda 

mübarizədə Bakını möhkəm dəstəkləməklə yekdilliyimizi bütün dünyaya nümayiş etdirdi. 

 

Türk dövlətləri torpaqlarımızın bərpasında dəstəklərini əsirgəmir 

 

Cari ilin martında türk dünyasının birliyinə xidmət edən mühüm tədbirlərdən olan və Prezident İlham 

Əliyevin təşəbbüsü ilə Ankarada keçirilən Türk Dövlətləri Təşkilatının Fövqəladə Zirvə görüşünü qeyd etməliyik. 

Bu tədbirin Şuşada keçirilməsi nəzərdə tutulsa da, dövlət başçısı İlham Əliyev qardaş ölkədə dəhşətli zəlzələnin 

baş verməsini nəzərə alaraq onun Türkiyədə təşkil olunmasının vacibliyini bildirdi və irəli sürdüyü bu təşəbbüs 

türkdilli dövlətlər tərəfindən müzakirə edilərək ümumi qərar qəbul edilmişdir. Həmin Zirvə Görüşündə dövlət 

başçısı İlham Əliyev Azərbaycanın öz daxili imkanları hesabına işğaldan azad edilmiş ərazilərimizdə aparılan 

genişmiqyaslı bərpa-quruculuq işlərindən bəhs edərək bu prosesdə türk dövlətlərinin payının da olduğunu 

açıqladı. Qeyd olundu ki, yenidənqurma prosesində Türkiyə şirkətləri podratçı kimi bir çox infrastruktur 

layihələrində fəal iştirak edirlər. Bu günə qədər Türkiyə şirkətləri ilə imzalanmış kontraktların dəyəri 3 milyard 

dollardan çoxdur. Rəcəb Tayyib Ərdoğan azad edilmiş torpaqlara üç dəfə səfər edib, Şuşa, Füzuli, Zəngilan və 

Cəbrayıl rayonlarında olub. İşğaldan azad edilmiş Füzuli rayonunda Özbəkistan tərəfindən tikilən məktəbə və 

Qazaxıstan tərəfindən inşa olunan yaradıcılıq mərkəzinə görə Özbəkistan Prezidenti Şavkat Mirziyoyevə və 

Qazaxıstan Prezidenti Kasım-Jomart Tokayevə minnətdarlıq ifadə edilir. Cənab İlham Əliyev, həmçinin 

Azərbaycan- Özbəkistan investisiya Fondunun və Azərbaycan-Qırğız İnkişaf Fondunun yaradıldığını bildirmişdir. 


